
Urunani CIVICUS  rwongeye umumenyeshamakurakazi w’umurundikazi apfunzwe Floriane 
Irangabiye mw’isekeza ryarwo Stand As My Witness 

  

BIMENYESHWE ATA GISABWE 

JOHANNESBURG – Urunani  mpuzamakungu rw’amashirahamwe adaharanira inyungu za 
politike  CIVICUS rwamenyesheje kuri uyu wa kane igenekerezo rya 08 Ruhuhuma ko rwongeye 
umumenyeshamakurakazi w’umurundikazi apfunzwe Floriane Irangabiye mw’isekeza ryarwo 
Stand As My Witness(Hagarara nk’icabona canje), rusabira abamenyeshamakuru, 
abarwanashaka, abatavuga rumwe n’ubutegetsi n’abaharanira agateka ka zina muntu bapfunzwe 
barenganijwe kurenganurwa no kwidegemvya. 

Irangabiye yiyongereye ku bandi bantu 19 bapfunzwe bari muri iri sekeza, aha twovuga 
nk’umurwanashaka akomoka muri Irani yatwaye agashimwe kitiriwe Nobel k’amahoro Nares 
Mohammadi, umurwanashakakazi akomeye wo muri Hongkong Chow Hang-Tung co kimwe 
n’uwuharanira agateka ka zina muntu yitangiye cane abandi Khurram Parvez,kugeza ubu ,abantu 
25 bashizwe muri iri sekeza ,kuva Nicaragua tuja Algeria duciye muri Philippines,bararekuwe 
kubw’inguvu rusangi z’abarwanashaka bose bo kw’isi . 

Urunani CIVICUS rwatanguye Stand As My Witness(Hagarara nk’icabona canje) mu 2020 ngo 
bahe agaciro iragi ry’uwapfungiwe politike muri Afrika y ‘epfo Nelson Mandela. 

« Ingingo yacu yo kwongera Floriane Irangabiye muri iri sekeza Hagarara nk’icabona, canje 
yerekana vy’ukuri imvo ibabaje kandi y’akarenganyo yatumye afatwa akanapfungwa.», 
vyashikirijwe na Asma Darwish ajejwe ivy’iri sekeza Stand As My Witness mu runani CIVICUS. « 
Twizera ko ijwi rishika kure kuri iki kibazo ciwe ryotuma arekurwa bidatevye akidegemvya mu 
muryango ndetse akabandanya ubuzima bwiwe. » 

SOS Torture Burundi, ishirahamwe riharanira agateka ka zina muntu mu Burundi rifise icicaro i 
Bruxelles ryiyunze n’urunani CIVICUS risaba ubutegetsi bw’Uburundi kurekura Irangabiye ata 
gisabwe. 

« Ipfungwa rya Floriane Irangabiye ntaco rifasha abarundi n’Uburundi aho abajejwe intwaro 
bategerezwa kwitwararika ubwigenge bw’ukumenyesha amakuru», vyashikirijwe na Gervais 
Nibigira, umuyobozi mukuru w’ishirahamwe SOS Torture Burundi. « Turateye akamo indongozi 
zibijwejwe  kwiyambika umutamana mu kurekura Floriane. » 

Mu mwaka w’2019, Irangabiye ari mu batanguje "IGICANIRO", insamirizi yo ku buhinga bwa 
none ifise icicaro mu Rwanda yerekana ibitagenda ku butegetsi bw’uburundi. Ku wa 30 
Myandagaro 2022, abakozi b’ipererza ry’Uburundi barahagaritse uyo mumenyeshamakuru igihe 
yari  yazanywe n’uguherekeza uwiwe yitavye Imana. Abamufashe bamwagirije ko ariko arashira 
mu kaga ubwigenge bw’igihugu. 

Mu rubanza rwiwe, umushikirizamanza ntiyerekanye icemezo na kimwe gifadika , mu nyuma 
sentare ihava yemanga ko ukubazwa kwiwe mu rubanza rwa mbere bitubahirije 
amategeko.N’aho biri uko ,sentare yahavuye imucira umunyororo w’imyaka icumi wemejwe ku 
wa 02 Nzero 2023. Ubu, Irangabiye apfungiwe mw’ibohero ry’i Bubanza  ,aho amagara yiwe 
ageramiwe n’agahehehera kamaze igihe. 

Ku wa 11 Nzero 2024, Irangabiye yarengutse mu gisata c’iyungururizo ca sentare ntahinyuzwa , 
aho abashingwamanza biwe berekanye ukurenga amategeko vyaranze urubanza rwiwe.Ubu 
urubanza rwiwe rukaba ruri mu mwiherero. 

«Indongozi z’Uburundi zari zikwiye kwereka amakungu ko ari igihugu cubahiriza ubutungane 
bwigenga mu kurekura  Floriane Irangabiye », vyashikirijwe na Paul Mulindwa, uwujejwe ivyo 
guhimiriza muri Afrika mu runani CIVICUS. « Twiteze ko sentare ntahinyuzwa itegeka ko 
yidegemvya canke ko umukuru w’igihugu c’Uburundi atanga ikigongwe maze ngo twishimire 
irekurwa Floriane hamwe. » 

Mufise ico mubaza, andikire : 
media@civicus.org canke  communications@sostortureburundi.org 

CIVICUS  ni urunani mpuzamakungu rw’amashirahamwe adaharanira ivyicaro vya politike 
n’abarwanashaka bihebeye ugukabura igikorwa c’umunyagihugu kw’isi yose.Urunani 
CIVICUS  rwatangujwe muri 1993, icicaro carwo gikuru kiri i Johannesburg muri Afrika y’epfo, 
kuva mu 2002, n’abafatanyabikorwa bandi bari kw’isi yose, CIVICUS ni urunani rw’abanywanyi 
barenga 15000 mu bihugu birenga 175. 

SOS Torture Burundi  ni ishirahamwe ryiyemeje kugwanya ihohoterwa n’ayandi mabi atosekaza 
agateka ka zina muntu, kugwanya ukudahana n’uguhimiriza abandi ngo tube igihugu c’iteka mu 
Burundi kuva muri 2015 n’icicaro caryo kikaba mu Bubiligi.Ni rimwe mu mashirahamwe agize 
ihuriro  SOS Torture ry’ishirahamwe mpuzamakungu rirwanya ihohoterwa (OMCT). 

